
Kópavogsskóli fékk styrk úr Þróunarsjóði grunnskóla skólaárið 2001/02 til verkefnisins Nemendamappan – Portfolio. Hér á eftir verður leitast við að greina frá framgangi verkefnisins á styrktímabilinu og gildi þess fyrir skólasamfélagið - en jafnframt skal bent á áfangaskýrslu um verkefnið sem send var Þróunarsjóðnum í janúar síðastliðnum. Þá skal ennfremur tekið fram að verkefnið er í raun rétt að byrja þótt formlegu styrktímabili Þróunarsjóðsins ljúki nú.


Segja má að verkefni þetta sé í raun einn þáttur þess þróunarferils sem Kópavogsskóli hefur fetað undangengin ár eftir stigum þess heildræna kerfis sem við höfum nefnt siðferðileg reikningsskil (etisk regnskab). Verkefni þetta er því samofið annarri starfsemi skólans og þeim þróunarferlum sem þar eiga sér stað.

Kópavogi, 25. júní 2002

Ólafur Guðmundsson

skólastjóri

Inngangur

Í bók sinni Changing the School Culture leggur norski fræðimaðurinn Dalin áherslu á þróun skólans sem heildar. Meginsjónarmið hans hvað skólaþróun áhrærir endurspeglast raunar hvað skýrast í líkani sem hann nefnir Institutional Development Program (IDP) eða stofnanaþróun. Í því felst áætlun um það hvernig breyta megi menningu skóla á árangursríkan hátt, í átt til skólans sem lærir, learning organization, eða hins lifandi námssamfélags. Dalin leggur áherslu á það að breytingar í skólum sé nám, námsferli sem varðar alla þegna skólasamfélagsins og framtíð skólans ráðist af skilvirkni þessara breytinga. Því sé nauðsynlegt að skólinn komi á kerfisbundnu breytingaferli á starfsemi sinni sem leiði til þess að þróa getu eða hæfileika innan skólans til að skapa lifandi námssamfélag og takast með þeim hætti á við ný og síbreytileg verkefni samtímans. Þannig verði þörfum nemenda, foreldra og starfsmanna helst mætt með raunsönnum hætti (Dalin: 1 – 26).


Í Kópavogsskóla hefur undanfarin ár verið leitast við að koma á slíku kerfisbundnu breytingaferli eftir leiðum siðferðilegra reikningsskila og ber því að skoða og meta það verkefni sem hér er til umfjöllunar í því ljósi. Auk þess ber að hafa í huga að verkefnið virðist falla vel að ákvæðum Aðalnámskrár grunnskóla hvað varðar námsgreinina lífsleikni þar sem markmið nemendamöppunnar er m.a. að auka ábyrgð nemenda á eigin námi, kalla þá til þátttöku í mati á eigin störfum og styrkja áræði nemenda. Verkefnið stuðlar ennfremur að því að nemendur líti í eigin barm og styrki sjálfsvirðingu sína svo að þeir þekki betur en ella sínar sterku og veiku hliðar – eins og segir í þeim hluta Aðalnámskrár grunnskóla sem fjallar um námsgreinina lífsleikni.

Hvað er nemendamappa – portfolio?

Portfolio er ákveðið kerfi sem notað er til að lýsa því hvernig ákveðin og skýr markmið nýtast til að gera nemendur sjálfstæða og gera þá ábyrga fyrir eigin námi (Ellmin, Roger: 15-16). Þessi skilgreining Ian S. Fox, skólastjóra á Nýja Sjálandi, er ein af mörgum sem fram hafa komið á portfolio aðferðinni, en Fox kynnti hana í Svíþjóð.  Aðferðin hefur verið notuð í skólastarfi á Nýja Sjálandi, í Bretlandi, Bandaríkjunum og á síðustu árum hefur hún rutt sér til rúms á Norðurlöndum.

Enska orðið portfolio kemur úr latínu: portare = að bera og    folium = blað. Portfolio hefur verið þýtt á marga vegu.  Verkefnamappa hefur verið notuð í ýmsum starfsgreinum, s.s. í listgreinum.  Í verkefnamöppu geymir eigandi sýnishorn af verkum sínum, verk sem hann hefur unnið á ákveðnu tímabili.  Möppuna getur viðkomandi sýnt ef hann þarf að sanna hæfileika sína.

Í skólastarfi hafa m.a. verið notuð hugtökin námsmappa, færnimappa, verkefnamappa, vinnumappa, kynningarmappa, sýnishornamappa, námsgreinamappa og nemendamappa.  Í Kópavogsskóla var ákveðið að nota hið síðastnefnda. 

Helle Feddersen, Statens Pædagogiske Forsögscenter, skilgreinir hugtakið nemendamappa sem kerfisbundið safn af verkefnum nemenda sem sýnir vinnuframlag þeirra hvers um sig, framfarir og  frammistöðu.   Hver nemandi velur sitt safn eftir að hafa hugleitt hvaða verkefni skólastarfsins sýna best vinnu hans á tilteknu tímabili – og hverjar eru hans sterku og veiku hliðar (Feddersen, Helle: 30-36).
Hver skóli verður að ákveða uppbyggingu nemendamöppunnar skv. eigin forsendum og gildisgrunni.  Nemendamappan er ein aðferð/leið til að ná ákveðnum markmiðum.  Hvernig svo sem ytra útlit hennar er, A3 listaverkamappa, A4 lausblaðamappa eða tölvudiskur, verður uppbyggingin að vera greinileg og skv. skýrum markmiðum.

Nemendamappan endurspeglar skoðun kennara á námi og kennslu.  Þegar kennarar velja þessa aðferð verða þeir að spyrja sig nokkurra grundvallarspurninga um það hvernig þeir líta á nám; á hvers konar nám þeir trúa; hvernig þeir geta stutt nemendur í námi svo að þeir verði sjálfstæðari og árangursríkari; hvaða markmið eru með kennslunni og hvernig hægt er að styðja við hlutverk foreldra og koma til móts við væntingar þeirra til barna sinna (Ellman, Roger: 41).

Sumir velja þann kost að skipta nemendamöppunni í vinnumöppu og sýnishornamöppu.  Vinnumappan er hið daglega vinnutæki til að sýna námsferlið og árangur.  Hún hefur að geyma markmið skólans skv. skólanámskrá, markmið nemandans, viðhorf nemandans til námsgreina, kennara og eigin náms, ýmis konar verkefni, próf og kannanir og mat nemandans, kennara og foreldra.

Sýnishornamappan hefur að geyma allt það besta sem nemandinn hefur gert á tilteknu tímabili og á að gefa öðrum mynd af getu hans.  Nemandinn velur sjálfur, eða í samvinnu við kennara, það sem hann vill geyma og kynna/sýna öðrum, t.d. foreldrum og nýjum kennurum.

Markmið með notkun nemendamöppu

Skólinn og kennararnir skapa námsumhverfi með nemendamöppunni til þess að:

· skýra markmið skólans

· safna sýnishornum af vinnu nemenda á aðgengilegan hátt

· fá betri yfirsýn yfir það hvernig nemandinn lærir

· auðvelda skipulagningu og mat á kennslu.

Nemendamappan er aðferð til þess að hjálpa nemendum við að:

· bera meiri ábyrgð á eigin námi

· sjá betur og hafa meiri áhrif á eigin þroska

· læra að vinna skv. markmiðum með hjálp ýmissa undirmarkmiða

· læra að velta fyrir sér eigin vinnu og námi

· kynnast námsferli í samstarfi við aðra

Nemendamappan á líka að:

· skapa meira samspil milli heimila og skóla með því að gefa foreldrum  innsýn í hvað nemandinn vill, getur og lærir í skólanum 

· bæta upplýsingar þegar skipt er um bekk eða skóla

(Ellmin, Roger: 83-84).

Ofangreind markmið falla að ákvæðum Aðalnámskrár grunnskóla, bæði í almennum hluta hennar og um námsgreinina lífsleikni. Markmiðið er að auka ábyrgð nemenda á eigin námi, kalla þá til þátttöku í mati á störfum þeirra, styrkja áræði þeirra og er til þess fallið að nemendur vinni með sjálfa sig, beri virðingu fyrir sjálfum sér og læri að þekkja sínar sterku og veiku hliðar – eins og segir í þeim hluta Aðalnámskrár grunnskóla sem fjallar um námsgreinina lífsleikni.

Nemendamappan getur stuðlað að sjálfstæðum vinnubrögðum nemenda og gefið sjálfstæðum skoðunum þeirra byr og um leið tækifæri til að tjá þær og reyna að vinna þeim fylgi, að því tilskildu að það sé gert á heiðarlegan hátt og réttur annarra til hins sama virtur  (Aðalnámskrá grunnskóla.  Almennur hluti: 18).

Nemendamappan stuðlar að sjálfsmati með því að nemandinn aflar sjálfur tiltekinna upplýsinga sem hjálpar honum væntanlega við námið, örvar hann og hvetur til að leggja sig enn betur fram og getur orðið honum drjúgt vegarnesti og leiðarvísir til frekara náms og grunnur að ákvörðunum um framhaldsnám (Aðalnámskrá grunnskóla.  Almennur hluti: 35). Nemendamappan getur síðan orðið sá möndull sem samstarf kennarans og foreldranna snýst um með virkri þátttöku nemandans.

Í Kópavogsskóla eru meginmarkmið nemendamöppunnar:

· Að kennari geti með markvissum hætti fylgst með námi og ekki síst þroska nemandans.

· Að nemandinn læri að setja sér markmið og hvernig á að fylgja þeim eftir.

· Að gera nemandann að virkum þátttakanda í eigin námsferli með því m.a. að fá hann til að safna, velja og velta fyrir sér verkefnum sínum.

· Að nemandanum líði vel á sínum „vinnustað” og finni að hann hefur sjálfur mikið um sitt starfsumhverfi að segja.

· Aðhald fyrir bæði nemendur og kennara á þann hátt að skilningur á milli þeirra aukist er varðar námið og lífið og tilveruna almennt.

Ian S. Fox hefur byggt upp sérstakt portfolio-líkan að læra að læra.  Það byggir á þremur hornsteinum:  1.  Portfolio sem styrkir vitsmunaþroska nemandans.  2.  Portfolio sem matstæki.  3.  Portfolio í tengslum við samstarf heimila og skóla. Portfolio-nemendamappan styrkir þannig vitsmunaþroska nemendans þar sem hann þjálfast í að þroska hæfileikann til að setja markmið og hugsa á gagnrýninn hátt.

Nemendamappan er matstæki fyrir nemendur, kennara og foreldra.  Nemandinn leggur mat á vinnu sína; setur sér markmið, leitar leiða til að ná þeim, spyr svo að loknu verki hvað hann hafi gert vel, hvað reyndist erfitt og hvernig hægt sé að gera betur næst.

Kennari leggur mat á vinnu nemandans; hvort markmið skv. námskrá og markmið nemandans fari saman, hvað þarf að bæta í kennslunni og hvernig hægt er að styrkja nám nemandans með því að greina hvað hann kann í raun, veit og hvað á að bæta.

Nemendamappan leikur stórt hlutverk í samstarfi heimila og skóla.  Upplýsingar um vinnu nemandans og mat er á einum stað og auðvelda foreldrum að fylgjast með námi barna sinna og gefur þeim jafnframt tækifæri til þátttöku og samábyrgðar í náminu (Ellmin, Roger: 91-133).

Samspil þessara þriggja aðila, nemenda, kennara og foreldra skapar vettvang til aukins og markvissara samstarfs heimila og skóla sem leiðir til sameiginlegs skilnings á námi og kennslu.

Hverju hefur verkefnið skilað?

Eins og fram kemur í áfangaskýrslu hefur verið unnið markvisst með portfolio-nemendamöppu í einum 9. bekk í Kópavogsskóla á nýliðnu skólaári undir forystu umsjónarkennara. Það er mat kennarans að tilkoma þessa verkefnis hafi almennt styrkt nemendur, aukið sjálfstraust þeirra, bætt vinnubrögð og síðast en ekki síst gert samstarf hans við foreldra innihaldsríkara og markvissara.


Nemendur í viðkomandi bekk hafa einnig sýnt verkefninu áhuga og telja almennt að það hafi styrkt þá til átaka við hin margvíslegustu viðfangsefni skólastarfsins. Til stendur áður en verkefninu verður fram haldið að kanna viðhorf nemenda og foreldra frekar svo að draga megi lærdóm af fyrir þá sem sinna munu verkum á þessu sviði í náinni framtíð.


Kennarar Kópavogsskóla hafa almennt sýnt verkefninu áhuga enda hefur verið leitast við að kynna það á kennarafundum og öðrum samstarfsfundum kennara. Þá hafa kennarar annarra skóla leitað upplýsinga um verkefnið og fulltrúar tveggja skóla í Reykjavík hafa komið á vettvang til að kynna sér framgang verkefnisins.


Gildi verkefnisins er því ótvírætt fyrir skólastarf hér að mati þeirra sem hafa að því komið og samræmist í hvívetna þeim sameiginlegu gildum sem skólasamfélag Kópavogsskóla hefur gert að sínum nú um stundir eftir leiðum siðferðilegra reikningsskila.

Lokaorð

Verkefninu Nemendamappan – Portfolio verður framhaldið eins og fram hefur komið hér að framan. Í áfangaskýrslu er á það drepið að ákveðinn hópur kennara hyggist halda til Danmerkur á námskeið í tengslum við notkun nemendamöppunnar. Af þessari för hefur ekki enn orðið en hún er þó enn á áætlun, væntanlega í vetrarleyfi á komandi skólaári. 


Líta ber á verkefni þetta sem tilteknar umbætur í skólastarfi og umbótum verður ekki komið á í eitt skipti fyrir öll. Allar umbætur byggja í raun á stöðugu hringferli þar sem skoðun, greining, skipulagning, aðgerðir og mat eru grundvallarþættir. Í slíku hringferli þarf því ávallt að kappkosta að beita viðurkenndu, heildrænu kerfi til að forðast slysin. Með því að beita slíkum aðferðum, að þegnar skólasamfélagsins eða þeir sem málið varðar fyrst og fremst skoði og skilgreini viðfangsefnið, meti kosti þess og galla með heildarviðmiðun skólastarfsins að leiðarljósi, má beina skólaþróuninni inn á hnitmiðaðri brautir og líklegra en ekki að umbætur festist í sessi. Á þeirri braut verður framhaldið með verkefnið Nemendamappan – Portfolio hér í Kópavogsskóla.

